
.. shAradAShaTkastotram ..

॥ శారదాషట్కస్తోత్రమ్  ॥

శ్రీగణేశాయ  నమః ॥
వేదాభ్యాసజడోఽపి యత్కరసరోజాతగ్రహాత్పద్మభూశ్చిత్రం 
విశ్వమిదం తనోతి వివిధం వీతక్రియం  సక్రియమ్  ।
తాం తుఙ్గాతటవాససక్తహృదయాం  శ్రీచక్రరాజాలయాం 
శ్రీమచ్ఛఙ్కరదేశికేన్ద్రవినుతాం   శ్రీశారదామ్బాం  భజే ॥ ౧॥
యః కశ్చిద్బుద్ధిహీనోఽన్యవిదితనమనధ్యానపూజావిధానః
కుర్యాద్యద్యమ్బ సేవాం తవ పదసరసీజాతసేవారతస్య ।
చిత్రం  తస్యాస్యమధ్యాత్ప్రసరతి కవితా వాహినీవామరాణాం
సాలఙ్కారా సువర్ణా సరసపదయుతాయత్నలేశం వినైవ  ॥ ౨॥
సేవాపూజానమనవిధయః సన్తు దూరే నితాన్తం
కాదాచిత్కా స్మృతిరపి పదామ్భోజయుగ్మస్య తేఽమ్బ ।
మూకం రఙ్కం కలయతి సురాచార్యమిన్ద్రం  చ వాచా
లక్ష్మ్యా లోకో న చ కలయతే తాం కలేః కిం హి దౌఃస్థ్యమ్  ॥ ౩॥
దృష్ట్వా  త్వత్పాదపఙ్కేరుహనమనవిధావుద్యతాన్భక్తలోకాన్
దూరం గచ్ఛన్తి రోగా హరిమివ హరిణా వీక్ష్య తద్వత్సుదూరమ్ ।
కాలః కుత్రాపి  లీనో భవతి దినకరే ప్రోద్యమానే  తమోవత్
సౌఖ్యం చాయుర్యథాబ్జం  వికసతి వచసాం దేవి శృఙ్గాద్రివాసే   ॥ ౪॥
త్వత్పాదాబుజపూజనాప్తహృదయామ్భోజాతశుద్ధిర్జనః 
స్వర్గం  రౌరవమేవ వేత్తి కమలానాథాస్పదం దుఃఖదమ్ ।
కారాగారమవైతి  చన్ద్రనగరం  వాగ్దేవి  కిం వర్ణనైర్దృశ్యం  
సర్వముదీక్షతే స హి పునా రజ్జూరగాద్యైః   సమమ్ ॥ ౫॥
త్వత్పాదామ్బురుహం హృదాఖ్యసరసి స్యాద్రూఢమూలం  యదా
వక్త్రాబ్జే  త్వమివామ్బ పద్మనిలయా తిష్ఠేద్గృహే   నిశ్చలా ।
కీర్తిర్యాస్యతి  దిక్తటానపి నృపైః  సమ్పూజితా స్యాత్తదా
వాదే సర్వనయేష్వపి ప్రతిభటాన్దూరే   కరోత్యేవ హి ॥ ౬॥
ఇతి శ్రీజగద్గురునృసింహభారతీస్వామివిరచితం   శారదాషట్కస్తోత్రం  సమ్పూర్ణమ్  ।

